IV. Конкурсса комиссиялысь уджсӧ котыртӧм
8. Конкурсса комиссияӧн веськӧдлысь:
1) ӧтув юрнуӧдӧ конкурсса комиссиялӧн уджӧн;
2) чукӧртӧ конкурсса комиссиялысь заседаниеяссӧ;
3) индӧ конкурсса комиссиялысь заседание нуӧдан кадпассӧ, кадсӧ да инсӧ;
4) веськӧдлӧ конкурсса комиссиялӧн заседаниеяс дырйи;
5) юклӧ коланлун дырйи конкурсса комиссияӧ пырысьяс костын кывкутана могъяссӧ;
6) видзӧдӧ сы бӧрся, колана-ӧ кадколастӧ видлалӧны претендентъяслысь документъяссӧ;
7) видзӧдӧ сы бӧрся, медым конкурсса комиссиялысь заседаниеяссӧ нуӧдігӧн кутчысисны Россия Федерацияса да Коми Республикаса оланпастэчаслӧн, Конкурс серти бӧрйӧм йылысь положениелӧн да тайӧ Положениелӧн корӧмъясӧ.
9. Сэк, кор конкурсса комиссияӧн веськӧдлысьыс абу, сылысь кывкутана могъяссӧ збыльмӧдӧ сійӧс вежысь.
10. Конкурсса комиссия уджалігӧн техника боксянь (юӧртана, документъясӧн, протоколъясӧн, секретарскӧй) уджсӧ нуӧдӧ конкурсса комиссиялӧн секретар.
11. Сэк, кор конкурсса комиссиялӧн секретарыс абу, конкурсса комиссияӧн веськӧдлысьлӧн помшуӧм серти сылысь могъяссӧ збыльмӧдӧ конкурсса комиссияӧ пырысьяс пиысь ӧти.
12. Конкурсса комиссиялӧн секретарлӧн могъяс лыдӧ пырӧны:
1) проектлӧн конкурсса комиссияӧн веськӧдлысьлы конкурсса комиссиялӧн заседаниелысь сёрнитанторсӧ сетӧм;
2) конкурсса комиссияӧ пырысьясӧс конкурсса комиссиялӧн заседание нуӧдан кадпас, кад да ин йылысь тӧдмӧдӧм заседание кадпасӧдз 2 уджалан лунысь оз сёрджык;
3) дінму операторсянь претендентъяслысь документъяслӧн, претендентъяслысь документъяслӧн (документ копияяслӧн) реестр, претендентъяс серти, кодъяс сетісны конкурс серти бӧрйӧмӧ пырӧдчӧм вылӧ документъяс, своднӧй аналитическӧй материал примитӧм;
4) претендентъясӧс рейтингуйтан процедура збыльмӧдӧм;
5) конкурсса комиссиялӧн заседаниеясӧ пырӧдчӧм;
6) конкурсса комиссиялӧн заседание нуӧдан бӧртасъяс серти протоколъяс оформитӧм, заседание вылын конкурсса комиссияӧ быд пырысьӧн найӧс кырымалӧм.
13. Комиссияӧ пырысьяс:
1) пырӧдчӧны конкурсса комиссиялӧн заседаниеясӧ, анализируйтӧны претендентъяслысь документъяссӧ;
2) пырӧдчӧны конкурсӧн бӧрйӧмын вермысьясӧс индӧм серти гӧлӧсуйтӧмӧ;
3) кырымалӧны конкурсса комиссиялӧн заседаниелысь протокол;
4) сэк, кор эм торъя видзӧдлас, сійӧс оформитӧны гижӧмӧн да содтӧны конкурсса комиссиялӧн протокол дорӧ комиссиялӧн заседание лун бӧрын 1 уджалан лунысь оз сёрджык.
14. Конкурсса комиссиясӧ чукӧртӧ конкурсса комиссияӧн веськӧдлысь.
15. Конкурсса комиссияӧн веськӧдлысь примитӧ конкурсса комиссиялысь заседание нуӧдӧм йылысь помшуӧмсӧ конкурсса комиссиялысь заседаниесӧ нуӧдан кадпасӧдз 3 уджалан лунысь оз сёрджык.
16. Конкурсса комиссиялысь заседаниесӧ восьтӧ сылӧн заседание вылын веськӧдлысь.
17. Конкурсса комиссиялӧн секретар индӧ, мый конкурсса комиссиялысь заседание нуӧдӧм вылӧ кворумыс эм.
Конкурсса комиссиялӧн эм тырвыйӧ вын збыльмӧдны ассьыс могъяссӧ сэк, кор сылӧн заседание вылын эмӧсь конкурсса комиссияӧ пырысьяслӧн ӧтувъя лыдысь кык коймӧд пайысь абу этшаджыкыс.
Конкурсса комиссияӧ пырысьяс примитӧны помшуӧмсӧ заочнӧя гӧлӧсуйтӧмӧн, а сідзжӧ налы ассьыныс уджмогъяссӧ мӧд йӧзлы делегируйтны оз позь.
18. Конкурсса комиссиялӧн заседание дырйи веськӧдлысь юӧртӧ локтӧмаяслы сы йылысь, мый заседание нуӧдӧм вылӧ кворумыс эм, да гора лыддьӧ заседаниелысь сёрнитанторсӧ.
19. Сэк, кор кворумыс абу, заседаниесӧ шуӧны тырвыйӧ вынтӧмӧн. Та дырйи заседание вылын веськӧдлысь примитӧ выль заседаниелысь, кутшӧмӧс нуӧдасны артмытӧм пыддиыс, помшуӧм водзынджык урчитӧм сёрнитанторйӧн кадпас да кад индӧмӧн.
20. Конкурсса комиссиялӧн заседание дырйи помшуӧмъяссӧ примитӧны заседание вылӧ локтӧм конкурсса комиссияӧ пырысьяслӧн унджык гӧлӧсӧн.
21. Заседание дырйи юалӧмъяс разигӧн конкурсса комиссияӧ быд пырысьлӧн эм ӧти гӧлӧс. Сэк, кор гӧлӧс лыдыс ӧткодь, вынаӧн лоӧ конкурсса комиссиялӧн заседание дырйи веськӧдлысьлӧн гӧлӧсыс.
22. Конкурсӧн бӧрйӧм йылысь положение серти нуӧдан конкурсӧн бӧрйӧмсӧ збыльмӧдӧм дырйи нуӧдан став процедура серти бӧртасъясыс оформитсьӧны конкурсса комиссиялӧн протоколӧн, кутшӧмӧс кырымалӧ конкурсса комиссияӧн веськӧдлысь да конкурсса комиссияӧ став пырысь, кодъяс пырӧдчисны конкурсса комиссиялӧн заседаниеӧ, заседание да помшуӧм примитан лунсянь 1 уджалан лунысь оз сёрджык.
ВЫНСЬӦДӦМА
Коми Республикаса Веськӧдлан котырлӧн                                                        
2020 во тӧвшӧр тӧлысь 9 лунся 4 №-а шуӧмӧн
(3 №-а содтӧд)
Велӧдысьлы, кодӧс бӧрйисны конкурс серти да коді локтіс (вуджис) уджавны Коми Республика мутасын меститчӧм сиктса олан пунктъясӧ, 
либӧ рабочӧй посёлокъясӧ, либӧ кар кодь посёлокъясӧ, 
либӧ 50 сюрс мортӧдз олысь лыда каръясӧ, 
ӧтчыдысь компенсация мынтӧмсӧ сетан да видзан, 
ӧтчыдысь компенсация мынтӧмсӧ бергӧдан
ПӦРАДОК
I. Панас
1. Тайӧ Пӧрадокыс урчитӧ велӧдысьлы, кодӧс бӧрйисны конкурс серти  да коді локтіс (вуджис) уджавны Коми Республика мутасын меститчӧм сиктса олан пунктъясӧ, либӧ рабочӧй посёлокъясӧ, либӧ кар кодь посёлокъясӧ, либӧ 50 сюрс мортӧдз олысь лыда каръясӧ, ӧтчыдысь компенсация мынтӧмсӧ сетан да видзан (водзӧ – ӧтчыдысь компенсация мынтӧм), ӧтчыдысь компенсация мынтӧмсӧ бергӧдан правилӧяс.
2. Велӧдысьлы ӧтчыдысь компенсация мынтӧмсӧ сетӧны ӧти миллион шайт мындаын.
3. Велӧдысьлы ӧтчыдысь компенсация мынтӧм вылӧ рӧскод кӧсйысьӧмъяссӧ могмӧдӧны сьӧмӧн Коми Республикаса республиканскӧй сьӧмкуд тшӧт весьтӧ, сы лыдын кутшӧмъяслӧн сьӧмӧн могмӧдан ӧшмӧсӧн лоӧны федеральнӧй сьӧмкудйысь субсидияяс велӧдысьяслы, кодъяс локтісны (вуджисны) сиктса олан пунктъясӧ, либӧ рабочӧй посёлокъясӧ, либӧ кар кодь посёлокъясӧ, либӧ 50 сюрс мортӧдз олысь лыда каръясӧ, ӧтчыдысь компенсация мынтӧмсӧ збыльмӧдӧм вылӧ Россия Федерацияса субъектъяслысь рӧскод кӧсйысьӧмъяссӧ сьӧмӧн ӧтув могмӧдӧм могысь Россия Федерацияса субъектъяслӧн сьӧмкудъясӧ федеральнӧй сьӧмкудйысь субсидияяс сетан да юклан правилӧяс серти “Велӧдӧм сӧвмӧдӧм” Россия Федерацияса канму уджтас серти (“Велӧдӧм сӧвмӧдӧм” Россия Федерацияса канму уджтас дорӧ 23 №-а содтӧд, мый вынсьӧдӧма Россия Федерацияса Веськӧдлан котырлӧн 2017 во ӧшым тӧлысь 26 лунся 1642 №-а шуӧмӧн).
4. Велӧдысьлы ӧтчыдысь компенсация мынтӧны сьӧмкуд ассигнование мындаын, мыйта урчитӧма Коми Республикаса велӧдан, наука да том йӧз политика министерстволы (водзӧ – Министерство) Коми Республикаса республиканскӧй сьӧмкудйын лӧсялана финансӧвӧй воын индӧм могъяс вылӧ.
5. Велӧдысьяс асьныс бӧръясны ӧтчыдысь компенсация мынтӧмсӧ видзан нырвизьяссӧ.
II. Велӧдысьлы ӧтчыдысь компенсация мынтӧмсӧ
сетан да видзан пӧрадок
6. Ӧтчыдысь компенсация мынтӧмсӧ сетӧны велӧдысьлы, кодӧс пыртӧма ӧтчыдысь компенсация мынтӧмсӧ босьтан инӧд вылӧ конкурсӧн бӧрйӧм вермысьяслӧн списокӧ, велӧдыськӧд ӧтчыдысь компенсация мынтӧмсӧ сетӧм йылысь кырымалӧм сёрнитчӧм подув вылын, а сідзжӧ общеобразовательнӧй организацияясын велӧдысьяслӧн прӧст чинъяс лыддьӧгысь, кодъяс пырӧдчисны конкурс серти бӧрйӧмӧ, кӧні удждон ставкаысь велӧдан нагрузка йӧрышыс вежоннас 18 часысь абу этшаджык, велӧдысь чинын удж вылӧ удж йылысь сёрнитчӧм подув вылын, кутшӧмӧс велӧдысь кырымаліс Коми Республикаса олӧмӧ пӧртысь власьт органлӧн либӧ меставывса асвеськӧдлан органлӧн ведомствоувса общеобразовательнӧй организациякӧд (водзӧ лӧсялӧмӧн – общеобразовательнӧй организация, удж йылысь сёрнитчӧм), кутшӧм сы лыдын урчитӧ Россия Федерацияса оланпастэчасӧн да Коми Республикаса оланпастэчасӧн урчитӧм уджалан инӧдъяс, социальнӧй гарантияяс да компенсацияяс, дзескӧдӧмъяс, кывкутана могъяс да кывкутӧм паськӧдӧмсӧ.
7. Велӧдысь, Министерство да общеобразовательнӧй организация кырымалӧны ӧтчыдысь компенсация мынтӧмсӧ сетӧм йылысь сёрнитчӧм, мый серти велӧдысь босьтӧ татшӧм кӧсйысьӧмъяс:
а) удж йылысь сёрнитчӧм кырымалан лунсянь 5 во чӧжӧн пӧртны олӧмӧ удж серти кывкутана могъяс удж йылысь сёрнитчӧм серти чинын сэк, кор сійӧс нюжӧдӧны сійӧ период вылӧ, кор удж могсӧ эз тырвыйӧ пӧрт олӧмӧ (шойччан кад кындзи, кутшӧмӧс урчитӧма Россия Федерацияса удж кодекслӧн 106 да 107 статьяясӧн; Россия Федерацияса удж кодекслӧн 255, 256 да 257 статьяясӧн урчитӧм случайяс кындзи);
б) сэк, кор тайӧ пунктса “а” пунктулӧн урчитӧм кӧсйысьӧмъяссӧ абу пӧртӧма олӧмӧ, удж йылысь сёрнитчӧм дугӧдігӧн тырвыйӧ бергӧдны Коми Республикаса республиканскӧй сьӧмкудйӧ ӧтчыдысь компенсация мынтӧмсӧ (удж йылысь сёрнитчӧмсӧ Россия Федерацияса удж кодекслӧн 77 статьяса медводдза юкӧнлӧн 8 пунктӧн да 83 статьяса медводдза юкӧнлӧн 5 – 7 пунктъясӧн урчитӧм подувъяс серти дугӧдан случайяс кындзи).
8. Ӧтчыдысь компенсация мынтӧм йылысь сёрнитчӧмлӧн формаыс вынсьӧдсьӧ Министерствоӧн да сійӧс вынсьӧдан лунсянь 5 лун чӧжӧн йӧзӧдсьӧ Министерстволӧн сайтын.
9. Ӧтчыдысь компенсация мынтӧм йылысь сёрнитчӧмсӧ кырымалӧм вылӧ велӧдысь ӧтчыдысь компенсация мынтӧмсӧ босьтан инӧд вылӧ конкурсӧн бӧрйӧм вермысьяслысь списоксӧ вынсьӧдӧм йылысь (вежсьӧмъяс пыртӧм йылысь) Министерстволысь тшӧктӧдсӧ йӧзӧдан лунсянь куим тӧлысьысь оз сёрджык веськыда либӧ пошта пыр сетӧ Министерствоӧ татшӧм документъяс:
1) ӧтчыдысь компенсация мынтӧмсӧ мынтӧм йылысь шыӧдчӧм лицевӧй тшӧтлысь номерсӧ индӧмӧн, кутшӧмӧс восьтӧма Россия Федерацияса кредитнӧй организацияын гражданинлӧн ним вылӧ, кодӧс пыртӧма ӧтчыдысь компенсация мынтӧмсӧ босьтан инӧд вылӧ конкурсӧн бӧрйӧм вермысьяслӧн списокӧ, ӧтчыдысь компенсация мынтан сьӧмсӧ вуджӧдӧм могысь. Заявление формаыс вынсьӧдсьӧ Министерствоӧн да сійӧс вынсьӧдан лунсянь 5 уджалан лун чӧжӧн йӧзӧдсьӧ Министерстволӧн сайтын.
2) удж йылысь сёрнитчӧмлысь общеобразовательнӧй организацияӧн эскӧдӧм копиясӧ, кутшӧмӧс велӧдысь кырымаліс общеобразовательнӧй организациякӧд, мый серти велӧдысь кӧсйысис сёрнитчӧм кырымалан лунсянь 5 во чӧжӧн пӧртны олӧмӧ велӧдысь чин серти уджмогъяс удждон ставкаысь вежоннас 18 часысь абу этшаджык велӧдан нагрузка йӧрышӧн сэк, кор сійӧс нюжӧдӧны сійӧ период вылӧ, кор удж могсӧ эз тырвыйӧ пӧрт олӧмӧ (шойччан кад кындзи, кутшӧмӧс урчитӧма Россия Федерацияса удж кодекслӧн 106 да 107 статьяясӧн; Россия Федерацияса удж кодекслӧн 255, 256 да 257 статьяясӧн урчитӧм случайяс кындзи);
3) уджпас небӧглысь общеобразовательнӧй организацияӧн эскӧдӧм копиясӧ.
10. Велӧдысьӧн тайӧ Пӧрадокса 9 пунктын индӧм документъяссӧ (водзӧ – документъяс) сетан лунӧн лыддьӧны Министерствоын найӧс пасъян лун.
11. Министерство пасйӧ документъяссӧ налӧн воан лунӧ.
12. Сэк, кор велӧдысь сетіс документъяссӧ Министерствоӧ веськыда, велӧдысьлы сетӧны гижсьӧг, кытчӧ индӧны примитӧм документъяслысь лыддьӧгсӧ, Министерствоӧ налӧн воан кадпассӧ да кадсӧ.
13. Сэк, кор велӧдысь сетӧ документъяссӧ пошта связь организация, корреспонденция вайысь мукӧд организация пыр, гижсьӧгсӧ примитӧм документъяс лыддьӧг индӧмӧн, Министерствоӧ налӧн воан кадпас да кад индӧмӧн ыстӧны велӧдысьлы пошта пыр Министерствоын документъяс пасъян лунсянь 2 уджалан лун чӧжӧн. 
14. Документъяс пасъян лунсянь 2 уджалан лун чӧжӧн Министерство нуӧдӧ прӧверка сы серти, эм-ӧ тайӧ Пӧрадокса 9 пунктын индӧм став документ чукӧрыс, абуӧсь-ӧ веськӧдӧмъяс, тшыкӧдӧмъяс, торксьылӧмъяс, мый вӧсна индӧм документъяссӧ сьӧкыд лыддьыны, мыйлӧн кывкӧртӧдъяс серти примитӧ документъяс видлавны примитӧм йылысь (примитӧмын ӧткажитӧм йылысь) помшуӧм.
15. Видлалӧм вылӧ документъяс босьтны ӧткажитӧм йылысь помшуӧм примитан подувъясыс сыын, мый:
1) тайӧ Пӧрадокса 9 пунктын индӧм документ чукӧрсӧ сетӧма абу тырвыйӧ;
2) сетӧм документъясын эмӧсь веськӧдӧмъяс, тшыкӧдӧмъяс, торксьылӧмъяс, мый вӧсна найӧс сьӧкыд лыддьыны;
3) документъяссӧ сетӧма тайӧ Пӧрадокса 9 пунктын индӧм документъяс примитан кадколаст помасьӧм бӧрын.
16. Сэк, кор эмӧсь видлалӧм вылӧ документъяс босьтны ӧткажитӧм йылысь помшуӧм примитан подувъяс, Министерство документъяс пасъян лунсянь 5 уджалан лун чӧжӧн ыстӧ велӧдысьлы видлалӧм вылӧ документъяс босьтны ӧткажитӧм йылысь уведомление помкаяссӧ индӧмӧн, кутшӧмъяс лоины ӧткажитан подулӧн.
17. Велӧдысь подувъяссӧ бырӧдӧм бӧрын, кутшӧмъяс лоины видлалӧм вылӧ документъяс босьтны ӧткажитӧм йылысь помшуӧм примитӧм вылӧ, кутшӧмъясӧс индӧма тайӧ Пӧрадокса 15 пунктлӧн 1 да 2 пунктувъясын, вермӧ выль пӧв сетны документъяссӧ Министерствоӧ кадколастӧ, кутшӧмӧс урчитӧма тайӧ Пӧрадоклӧн 9 пункт серти.
18. Министерствоӧ документъяс воан лунсянь 15 уджалан лун чӧжӧн Министерство:
1) видлалӧ видлалӧм вылӧ босьтӧм документъяссӧ сы серти, лӧсялӧ-ӧ велӧдысьыс тайӧ Пӧрадоклӧн 6 пунктын индӧм корӧмъяслы, лӧсялӧны-ӧ велӧдысьӧн сетӧм документъясыс тайӧ Пӧрадоклӧн 9 пунктын индӧм корӧмъяслы;
2) примитӧ ӧтчыдысь компенсация мынтӧмсӧ сетӧм йылысь сёрнитчӧм кырымалӧм йылысь (ӧтчыдысь компенсация мынтӧмсӧ сетӧм йылысь сёрнитчӧм кырымавны ӧткажитӧм йылысь) помшуӧм.
19. Ӧтчыдысь компенсация мынтӧмсӧ сетӧм йылысь сёрнитчӧм кырымавны ӧткажитӧм йылысь помшуӧм примитан подувъясыс сыын, мый:
1) велӧдысь оз лӧсяв тайӧ Пӧрадоклӧн 6 пунктын индӧм корӧмъяслы;
2)  велӧдысьӧн сетӧм документъясыс оз лӧсявны тайӧ Пӧрадоклӧн 9 пунктын индӧм корӧмъяслы.
20. Ӧтчыдысь компенсация мынтӧмсӧ сетӧм йылысь сёрнитчӧм кырымавны ӧткажитӧм йылысь помшуӧм примитан лунсянь 5 уджалан лун чӧжӧн Министерство ыстӧ велӧдысьлы сы серти примитӧм помшуӧм йылысь гижӧда уведомление ӧткажитан помкаяс индӧмӧн.
21. Ӧтчыдысь компенсация мынтӧмсӧ сетӧм йылысь сёрнитчӧм кырымалӧм йылысь помшуӧм примитан лунсянь 5 уджалан лунысь оз сёрджык Министерство ыстӧ общеобразовательнӧй организацияӧ, кӧні уджалӧ велӧдысь, ӧтчыдысь компенсация мынтӧмсӧ сетӧм йылысь сёрнитчӧм кырымалӧм йылысь уведомление сёрнитчӧмлысь куим экземпляр содтӧмӧн, кутшӧмъясӧс кырымалӧма Министерствоса уполномочитӧм морт.
22. Общеобразовательнӧй организация уведомление да ӧтчыдысь компенсация мынтӧмсӧ сетӧм йылысь сёрнитчӧм воан лунсянь 5 уджалан лун чӧжӧн кырымалӧ сёрнитчӧмсӧ, котыртӧ велӧдысьӧн сёрнитчӧм кырымалӧмсӧ, кутшӧмлысь ӧти экземплярсӧ сетӧ кырымалӧм улӧ велӧдысьлы, коймӧдсӧ бергӧдӧ Министерствоӧ пошта пыр заказнӧя мӧдӧдӧмӧн найӧс киӧ сетӧм йылысь уведомлениеӧн.
23. Министерство вуджӧдӧ ӧтчыдысь компенсация мынтӧмсӧ сёрнитчӧмӧн урчитӧм кадколастӧ велӧдысьлӧн банкса тшӧт вылӧ, кутшӧмӧс индӧма сёрнитчӧмын.
24. Сэк, кор дугӧдӧны велӧдысь да общеобразовательнӧй организация костын удж йылысь сёрнитчӧмсӧ сылӧн вына витвося кадколаст помасьтӧдз (удж йылысь сёрнитчӧмсӧ Россия Федерацияса удж кодекслӧн 77 статьяса медводдза юкӧнлӧн 8 пунктӧн да 83 статьяса медводдза юкӧнлӧн 5 – 7 пунктъясӧн урчитӧм подувъяс серти дугӧдан случайяс кындзи), велӧдысь бергӧдӧ ӧтчыдысь компенсация мынтӧмсӧ Коми Республикаса республиканскӧй сьӧмкудйӧ.
25. Сэк, кор лоис тайӧ Пӧрадокса 24 пунктын лоӧмтор, общеобразовательнӧй организациялы быть колӧ гижӧмӧн юӧртны та йылысь Министерствоӧ удж йылысь сёрнитчӧм дугӧдан лунсянь 3 уджалан лун чӧжӧн сійӧс дугӧдан подувъяссӧ индӧмӧн.
26. Министерство тайӧ Пӧрадокса 24 пунктын лоӧмтор лоӧм йылысь уведомление босьтан лунсянь 5 уджалан лун чӧжӧн ыстӧ велӧдысьлы ӧтчыдысь компенсация мынтӧмсӧ бергӧдӧм йылысь корӧм.
27. Велӧдысьлы быть колӧ пӧртны олӧмӧ ӧтчыдысь компенсация мынтӧмсӧ бергӧдӧм йылысь корӧм сійӧс босьтан лунсянь 30 календарнӧй лун чӧжӧн.
28. Сэк, кор ӧтчыдысь компенсация мынтӧмсӧ абу бергӧдӧма Коми Республикаса республиканскӧй сьӧмкудйӧ тайӧ Пӧрадокса 27 пунктын индӧм кадколаст чӧжӧн, Министерство перйӧ ӧтчыдысь компенсация мынтӧмсӧ, кутшӧмӧс колӧ бергӧдны, ёрд пӧрадокын.
